
Napaartoq Petrussen 

Inuusuttut suliffissaaleqisut ikilisarnissaanut suliniarnerup annertusarnerani qanoq ililluta politikkikkut 

suliffeqarfiit innuttaasunik tapersersortarialinnik suliffissaqartitsisut siuarsarsinnaanerigut apeqquteqaat 

aallavigalugu oqallinnissamik siunnersuut 

(Inatsisartunut ilaasortaq Margrethe Thårup Andersen, Demokraatit) 

 

Demokraatit Inatsisartunut ilaasortaatitaata Margrethe Thårup Andersen-ip oqallinnermut matumunnga 

pingaarutilimmut aallarniineranut qujanaq. 

 

Suliffeqarfiit innuttaasunik tapersersortarialinnik suliffissaqartitsisut, inuussutissarsiortut 

ingerlaannarnissaat isumaginninnermi siunertanut ataqatigiississallugit periarfissaqarput. Ataavartumik 

allannguutissanik pilersitsisinnaapput. Atorfinitsinneqartunuinnaanngitsoq, najukkamili inuiaqatigiinni 

tamanut. 

 

Inuusuttut suliffeqanngitsut akimmiffilersorneqaratik periarfissanik pisariaqartitsipput. Suliffeqarfiit 

innuttaasunik tapersersortarialinnik suliffissaqartitsisut aallartiffissaqartissinnaavaat, tassanilu 

akisussaaffimmik tigusinissaq ilinniarlugu, suliatigut pikkorissuseqalerlutik, sulinermilu akuulluni 

naleqassuseq misigalugu suliffeqarfimmiissinnaassallutik. Periarfissiinissaq, sulisinnaasullu aamma    

pimoorussinerup annaaratarsinnaasatta atornissaat pineqarpoq. Ilutigisaanik suliffeqarfiit innuttaasunik 

tapersersortarialinnik suliffissaqartitsisut inuiaqatigiinnitsinni ataqatigiinneq nukittorsartarpaat. 

Pingaartitanik aningaasanit naleqarnerusunik pilersitsiniarnermi inuussutissarsiorfiit, inuiaqatigiit, 

pisortanilu ingerlatsisut ataqatigiissittarpaat. Inuusuttoq suliffittaaraangami pisortanit ikiorsiissutinik 

pisariaqartitsinera annikillisarpoq, imminullu tatiginerat aamma inuunerissaarnerat annertusisarlutik. 

 

Tamanna pillugu suliffissaaleqisut ikilisinneqarnissaannut, najukkami peqatigiinnerit nukittorsarnissaannut, 

suliffeqalernissamullu aqqutissanik nutaanik pilersitsinissamut suliffeqarfiit innuttaasunik 

tapersersortarialinnik suliffissaqartitsisut sakkussaqqitutut Demokraatit isigaat. Iluatsissinnaaqqullugu 

sinaakkutit naammannissaat qulakkeertariaqarparput. Aallarnisaasut suliffeqarfittut innuttaasunik 

tapersersortarialinnik suliffissaqartitsisutut pilersitsinissaminnik kissaateqartut 

siunnersorneqarnissaminnut, attaveqaateqarnissaminnut, aningaasalersuinissaminnullu 

periarfissagissaarnerussapput. Pisortat aamma allanngueqataaffigisinnaasaminni assersuutigalugu suliassat 

aalajangersimasut imaluunniit ineriartortitsinissamik suliniutit pillugit suliffeqarfinnik innuttaasunik 

tapersersortarialinnik suliffissaqartitsisunik suleqateqarnermikkut sunniuteqarnerusinnaapput. 

 

Iluatsitsilluarnerup eqqartorneqartarnera aamma allanngortittariaqarparput. Suliffeqarfik innuttaasunik 

tapersersortarialinnik suliffissaqartitsisoq aningaasatigut angusaatigut naliliiffigiinnarnagu inunnut, 

najukkamilu inuiaqatigiinnut naleqalersitsinera pillugu naliliiffigineqartariaqarpoq. Inuk inuunermini 



 
 

UKA 2025/53 
J.nr 00.00.00/25EM-LABU-00053  Qupp. 2  
 

nutaamik aqquteqaleraangat akuersaassallugu pissutissaqartarpoq. 

 

Suliassaqarfiup nukittorsarnissaanik siunnersuuteqartup kissaatigisaanut Demokraatit isumaqataapput. 

Sinaakkutit pigereerpagut, maannali atorluarneqassapput. Inuussutissarsiorfiit, isumaginninnermilu 

akisussaassuseqarnerup nalinginnaaginnartumik ingiaqatigiissinneqarnerat pissusissamisuuginnarluni 

kulturi siuarsassavarput. 

 

Taakkuupput oqallinnermut Demokraatit maannamut isummersuutigerusutaat. 


